
Astudiaeth Achos Asesu a Chymhwystra

Gwyn Williams

Adnodd dysgu a datblygu ar gyfer gweithwyr gofal 
a chymorth uniongyrchol ar Ddeddf Gwasanaethau 
Cymdeithasol a Llesiant (Cymru) 2014


Astudiaeth Achos Gwasanaethau Oedolion a Gofalwr: Gwyn Williams

Mae'r astudiaeth achos hon yn cefnogi ymarferwyr i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Yn y tymor hwy, bydd Llywodraeth Cymru yn cefnogi ADSS Cymru i ddatblygu un offeryn asesu, yn unol â System Gwybodaeth Gofal Gymunedol Cymru (WCCIS).Fe'i cynlluniwyd i'w ddefnyddio mewn unrhyw un o'r lleoliadau canlynol:

· I annog myfyrio unigol

· Sesiynau goruchwylio

· Sesiynau cefnogi cyfoedion

· Cyfarfodydd dysgu ar gyfer ymarfer

· Cyfarfodydd tîm

· Digwyddiadau hyfforddi a dysgu ffurfiol


I wneud y defnydd gorau o'r astudiaeth hon, cymerwch yr amser i ystyried y tri phwynt 'oedi a myfyrio' sy'n ymddangos yn y ddogfen.


I weld mwy o enghreifftiau o astudiaethau achos, cliciwch yma. I gael hyd i’r offeryn asesu a chymhwysedd cenedlaethol, cliciwch yma.


Cyn i chi ddechrau…
Dyma air i’ch atgoffa am y 4 amod o ran cymhwysedd:
i. Anghenion sy'n deillio o amgylchiadau'r person oherwydd - afiechyd corfforol neu feddyliol; oedran; anabledd; dibyniaeth ar alcohol neu gyffuriau neu amgylchiadau tebyg.

ii. Anghenion yn gysylltiedig â chanlyniadau a ddisgrifir yn y rheoliadau - hunan-ofal a threfniadau domestig; cyfathrebu; amddiffyn rhag camdriniaeth neu esgeulustod; cymryd rhan mewn gwaith, addysg, dysgu neu mewn gweithgareddau hamdden; perthnasoedd teuluol neu bersonol; ymwneud â pherthnasoedd cymdeithasol a'r gymuned; cyfrifoldebau gofalu sydd gan blentyn.

3. Nid yw person yn gallu bodloni eu hanghenion naill ai drostynt eu hunain, neu gyda gofal a chymorth gan eraill, neu drwy gymorth gan y gymuned.

4. Nid yw person yn gallu cyflawni un neu ragor o'u canlyniadau, oni bai bod yr awdurdod lleol yn darparu neu'n trefnu cynllun gofal a chymorth, neu'n darparu taliadau uniongyrchol i'r person i drefnu eu gofal a'u cefnogaeth eu hunain.

PWYSIG

Bydd llwybrau unigolyn i ofal a chymorth yn cael eu pennu gan drefniadau eich Awdurdod Lleol. Mae'r astudiaethau achos hyn yn cynorthwyo ymarferwyr i fynd ati'n gyson i gyflawni eu dyletswyddau i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Maent yn rhan o'r offeryn asesu a chymhwysedd cenedlaethol.


Mae penderfynu ynghylch cymhwysedd person yn rhywbeth sydd ar wahân i unrhyw asesiad ariannol y mae'n ofynnol i'r awdurdod lleol ei wneud ynghylch unrhyw gyfraniad posibl gan oedolyn am gost y gofal a'r cymorth a ddarperir. Mae'r Ddeddf yn atal awdurdodau lleol rhag codi tâl ar blentyn am y gofal a'r gefnogaeth y maent yn eu derbyn, neu am gymorth a roddir i blentyn sy'n ofalwr.
Rhaid i'r person deimlo ei fod yn bartner cyfartal yn ei berthynas â gweithwyr proffesiynol a gall wahodd rhywun o'i ddewis i'w gefnogi i gymryd rhan lawn a mynegi ei farn, ei ddymuniadau a'i deimladau. Gall ffrindiau, teulu neu rwydwaith cymorth ehangach ddarparu'r cymorth hwn. Mae Rhan 10 Cod Ymarfer (Eiriolaeth) Deddf Gwasanaethau Cymdeithasol a Lles (Cymru) 2014 yn pennu'r amgylchiadau y bydd rhaid i awdurdod lleol drefnu eiriolwr proffesiynol annibynnol i gynorthwyo'r person hwnnw.

Astudiaeth Achos Gwasanaethau Oedolion a Gofalwr: Gwyn Williams

Medi 2017: 

Mae Gwyn Williams yn ffonio Hwb Cyswllt Gwybodaeth, Cyngor a Chynhorthwy’r Awdurdod Lleol.

“Rwy’n 78 mlwydd oed; ac roeddwn i’n briod â Nia am 46 mlynedd hyd nes iddi farw yn 2006. Rydw i wedi bod yn ŵr gweddw ers y 10 mlynedd diwethaf ac yn dal i gael bywyd hebddi’n anodd. Pan fyddwch chi wedi bod yn briod â rhywun am yr amser yna, rydych chi’n rhyw fath o uno ac mae’n anodd meddwl am fywyd hebddyn nhw.

Fy iaith gyntaf i yw’r Gymraeg. Mae’n well gen i sgwrsio yn y Gymraeg, oherwydd mae’n haws i mi fynegi’r hyn sydd ar fy meddwl i na phan fydda i’n siarad Saesneg.

Roeddwn i’n arfer bod yn rheolwr banc a chefais yrfa lwyddiannus iawn. Rwy’n hoffi edrych yn dda.  Rwy’n hoffi gwisgo crys glân wedi’i smwddio a thei bob dydd, ar wahân i ddydd Sadwrn. Rwy’n codi’n gynnar bob bore gan fy mod i’n hoffi cael powlen go dda o uwd. Roedd mam yn dweud wrtha i’n rheolaidd y byddai’n fy mharatoi i’n iawn am weddill y dydd. Wedi i mi ymddeol, dechreuais drwsio watsys i fy ffrindiau. Mae’n cadw’r hen ymennydd i weithio. Dw i ddim yn gwneud cymaint ag o’n i’n arfer ei wneud, ond mae gen i weithdy bach a dw i’n potsian yn fan’na pan fydd cyfle.

Dw i wedi cefnogi pêl-droed erioed a chynrychiolais y sir pan oeddwn i’n ifancach. Dw i’n dilyn y gêmau ar y teledu neu’r radio, pan fyddan nhw arno, oherwydd alla i ddim â chyrraedd y clwb pêl-droed erbyn hyn. Buaswn i wrth fy modd yn mynd i weld gêm y tymor hwn, ond ‘does neb ar ôl i fynd gyda fi. Mae mwyafrif fy ffrindiau agos naill ai wedi marw neu’n byw mewn cartref gofal.  Wrth gwrs, dylwn i fod yn falch ‘mod i’n dal i allu byw gartref, ond weithiau mae’n teimlo ‘mod i wedi bod ar yr hen Ddaear hyn lawer rhy hir.

Dw i hefyd yn mwynhau cadw i fyny gyda gwleidyddiaeth ac mae gen i wybodaeth helaeth o hanes Cymru, yn enwedig hanes Gorllewin Cymru a Merched y Beca. Dw i wrth fy modd yn gwrando ar sioe Aled Hughes ar Radio Cymru a fydda i ddim yn colli un rhaglen Question Time. 

Mae gen i un nai sydd wedi tyfu i fyny.  Phil yw ei enw ac mae’n byw tua hanner awr o siwrnai i ffwrdd.  Mae’n dod i ‘ngweld i o leiaf unwaith yr wythnos ond rwy’n poeni ein bod ni’n treulio’r cyfan o’r amser sydd gennym ni gyda’n gilydd yn siopa neu’n mynd i’r banc neu’n gweld y Meddyg Teulu ac yn gwneud mân bethau bach eraill dw i angen iddo fe’u gwneud.

Weithiau, mae ‘nghymydog, Martyn, sydd hefyd yn oedrannus ond sy’n gallu mynd allan yn haws, yn galw heibio i wylio’r pêl-droed gyda fi. Rydyn ni’n sgwrsio yn y Gymraeg ac mae’n dod â watsys i mi eu trwsio a dw i’n rhoi fy nghopi o Golwg iddo fe.”

Rheswm dros ymyrryd:
Hunangyfeiriad am gymorth i fyw’n annibynnol.
Bydd angen i’r gweithiwr proffesiynol perthnasol gael y sgwrs “beth sy’n bwysig” gyda Gwyn.

Data Craidd Gofynnol Cenedlaethol wedi’i gwblhau gan gynnwys y canlynol:

1. Ystyried gallu meddyliol, trefniadau Diogelu Rhag Colli Rhyddid ac eiriolaeth

2. Materion diogelu

3. Cynnig y Gymraeg yn weithgar

Cymraeg yw iaith gyntaf Gwyn a dylid cynnal unrhyw drafodaethau/asesiadau trwy gyfrwng y Gymraeg.  Dylai pob gwybodaeth ysgrifenedig a chopi o asesiad fod yn y Gymraeg hefyd.

1. Munud i feddwl

Cyn edrych ar Asesu Anghenion, sut fyddech chi’n adnabod ‘beth sy’n bwysig’ i’r unigolyn yn y sefyllfa hon? 

Beth sy’n helpu’r unigolyn a beth sy’n atal yr unigolyn rhag cyflawni’r canlyniadau llesiant?

Asesu anghenion:

“Beth sy’n bwysig” i Gwyn?

1. Amgylchiadau personol:

Mae Gwyn yn byw yn y tŷ y prynodd ef a Nia wedi iddynt briodi. Mae’n eiddo mawr gyda thair ystafell wely, ac mae’n cydnabod ei fod yn rhy fawr iddo erbyn hyn. Mae’n ei ypsetio pan fydd yn meddwl am adael y dref ble mae’n byw, gan y cafodd ei eni yno a dychwelodd yno gyda Nia yn ystod eu bywyd priodasol. Mae am gadw’r cysylltiad a’r atgofion o’i fywyd yno gyda Nia. Mae’n bwysig iddo allu aros yn y tŷ cyhyd ag sy’n bosib. 
Dros y 10 mlynedd diwethaf, mae Gwyn wedi datblygu amrywiaeth o broblemau symudedd ac iechyd cronig sy’n effeithio ar ei allu i fod yn annibynnol. Mae’r rhain yn cynnwys:

•
gwynegon yn ei bengliniau, ei draed, ei benelinoedd a chymalau ei fysedd 

•
tinitws 

•
llid yr isgroen
•
dirywiad macwlaidd

•
angina.

Yn ychwanegol at hyn, mae’n mynd yn eithaf anghofus ac yn poeni efallai na fydd yn cofio cymryd ei feddyginiaeth.

Oherwydd ei wynegon, mae’n cael trafferth mynd o le i le. Mae’n dibynnu ar ddefnyddio’r dodrefn i’w gynnal pan fydd dan do ac yn defnyddio ffon os yw’n mynd allan. Mae ganddo dŷ bach lawr llawr ond mae angen defnyddio’r ystafell ymolchi lan llofft i ymolchi. Ond, mae’r grisiau’n mynd yn fwy anodd iddo ac felly mae’n dechrau osgoi cael bath. Mae’n dweud nad yw’n cysgu’n dda am fwy nag ychydig oriau’r nos a’i fod yn eithaf unig ac isel. Er bod gan Gwyn nifer o faterion sy’n gysylltiedig â’i oed a’i iechyd, nid yw’n cael cymorth gyda’r rhain ar hyn o bryd.

“Dw i’n credu bod yr amser wedi dod i mi gydnabod ‘mod i angen help, nid dim ond i sicrhau fy ‘mod i’n gallu cael cawod, cael dillad glân a bwyta’n iawn, ond rhywun i siarad â, ac efallai cwrdd â phobl sy’n mwynhau’r un pethau â fi. 
Dw i’n gweld eisiau gallu mynd allan. Byddai’n berffaith petai rhywun yn gallu mynd â fi i rai o’r llefydd ro’n i’n arfer mynd iddyn nhw. Mae Martyn a finnau’n dweud drwy’r amser mor dda byddai mynd i wylio gêm bêl-droed,  Mae e’ ychydig yn well ar ei draed na fi, ond dw i’n gwybod y byddai’r ddau ohonon ni’n ei chael yn anodd cyrraedd yno ar ein pennau’n hunain. Mae fy nai, Phil, wedi cynnig mynd â ni, ond ‘does dim amser gyda fe a ‘dyw e’ ddim yn hoffi pêl-droed ta beth, felly bydden i ddim yn gofyn iddo.  Dw i ddim yn siŵr am dderbyn help gan bobl ddieithr chwaith a bydden i ddim yn gwybod ble i ddechrau sortio’r math yna o help …”
Mewnbwn gan weithwyr proffesiynol eraill?

Nid oes unrhyw gymorth gan unrhyw wasanaethau eraill ar hyn o bryd.

2. Canlyniadau personol:

	Canlyniadau i Gwyn
	Canlyniadau llesiant cenedlaethol

	· Dw i ddim eisiau teimlo mor unig.
· Dw i am fyw’n ddiogel ac yn annibynnol yn fy nghartref fy hun.

· Dw i eisiau treulio mwy o amser gyda fy nai.


	· Rwyf am fyw’n ddiogel ac yn annibynnol yn fy nghartref fy hun.
Rwy’n byw mewn cartref sy’n fy helpu orau i sicrhau fy llesiant.

· Rwy’n cyfrannu at berthnasoedd diogel ac iach ac yn eu mwynhau.


3. Cryfderau:

· Mae gan Gwyn lawer o gryfderau. Mae’n gymdeithasgar iawn, mae ganddo lawer o ddiddordebau amrywiol a synnwyr digrifwch cryf. Mae’n berson penderfynol, yn gryf ac yn ceisio gweld yr elfennau positif yn ei sefyllfa.

· Gwerthfawroga’i berthynas gyda’i nai, Phil, ac mae’n ystyriol o’i ymrwymiadau teuluol a gwaith. Nid yw Gwyn am osod gormod o bwysau ar Phil i’w gefnogi na gwneud iddo deimlo y dylai ddarparu mwy o gymorth.

· Mae Gwyn yn byw mewn tref fechan ac mae ganddo ambell ffrind sy’n dal i fyw yno, yn enwedig Martyn sy’n siarad Cymraeg ac sydd hefyd yn ŵr gweddw.

4. Rhwystrau:

· Mae gan Gwyn ddiffyg gwybodaeth o’r cymorth a allai fod ar gael.

· Mae ei gyflyrau iechyd yn cyfyngu ar ei allu i fod yn annibynnol.

· Oherwydd ei dŷ a’r amgylchedd o’i gwmpas mae’n anodd i Gwyn symud o le i le ac allan o’r tŷ.

· Mae yna lai o bobl sy’n gallu dod i’w weld, oherwydd mae llawer o’i ffrindiau wedi marw. Mae llawer o bobl newydd wedi symud i’r pentref ac nid yw’n eu ‘nabod.

· Mae pellter ffisegol yn gwahanu Gwyn a’i nai.

· Oherwydd ei gof, efallai bod perygl iddo beidio â gofalu am ei hun, yn enwedig wrth gymryd ei feddyginiaeth, a fydd yn effeithio ar ei iechyd corfforol.

· Mae’r pentref ble mae Gwyn yn byw yn eithaf bach ac, yn anffodus, mae’r siop leol ar fin cau.

5. Risgiau (i gynnwys mewnbwn gan weithwyr proffesiynol eraill):

Mewn trafodaeth gyda Gwyn, nodwyd y risgiau canlynol:

· Mae Gwyn yn sylweddoli nad yw ei ysgogiad cystal ag yr oedd yn arfer bod ac mae am newid hyn. Mae’n teimlo bod hyn yn bwysig iddo ac yn rhwystr i’r ffordd y mae am i’w fywyd fod.

· Mae’n poeni y gallai ei symudedd ei achosi i faglu ac nid yw’n gwybod sut fyddai’n gallu cael help. Ar wahân i ymweliad wythnosol ei nai, Phil, nid yw’n gweld llawer o bobl yn rheolaidd. Mae’n cytuno ei fod yn debygol o faglu a bod y risg yn uchel. 

· Mae’n gwybod ei bod yn bwysig bwyta’n iawn a chymryd ei feddyginiaeth yn rheolaidd ac mae’n poeni os na fydd yn gwneud hyn y bydd yn mynd yn sâl ac yn gorfod mynd i’r ysbyty. Cred fod hyn yn risg uchel iddo. Er bod gallu gweld pobl yn bwysig i Gwyn, mae’n fwy pwysig iddo deimlo’n ddiogel ac yn iach.
2. Munud i feddwl

Cyn edrych ar Ddadansoddiad yr Aseswr, meddyliwch pa wasanaethau awdurdod lleol, anstatudol eraill fyddai’n helpu’r unigolyn i gyflawni ei ganlyniadau llesiant? 

Sut fyddech chi’n ei helpu i gyflawni ei ganlyniadau llesiant?

Dadansoddiad yr aseswr

Trosolwg

Dywedodd Gwyn ei fod yn benderfynol o geisio aros yn ei gartref ei hun cyhyd ag y gall. Mae’n poeni sut mae’n ymdopi o ddydd i ddydd ac yn cadw’i hun yn ddiogel, yn enwedig beth fyddai’n digwydd petai’n baglu ac yn methu â chael help. 

Petai hyn yn digwydd, mae Gwyn yn poeni y byddai’n gorfod mynd i’r ysbyty ac efallai na fyddai pobl yn credu ei fod yn ddiogel i fyw ar ei ben ei hun. Mae’n sylweddoli ei fod angen help i fyw’n dda ac i sicrhau ei ddiogelwch. Hoffai allu mwynhau ei fywyd eto a chwrdd â phobl sy’n rhannu ei ddiddordebau. 

Mae Gwyn yn cydnabod bod yr anawsterau y mae’n eu cael yn effeithio ar ei berthynas gyda’i nai, Phil. Y rhan fwyaf o’r amser maen nhw’n ei dreulio gyda’i gilydd maen nhw’n gwneud tasgau ymarferol, ar draul gallu mwynhau cwmni ei gilydd.

Mewn trafodaethau gyda Gwyn, rhoddwyd gwybodaeth iddo ar y cymorth sydd ar gael a chymorth i flaenoriaethu’r meysydd yr oedd am eu newid. Er mwyn i Gwyn gyflawni ei ganlyniadau personol, cytunwyd bod angen y newidiadau canlynol:

· newidiadau i sicrhau bod ei amgylchedd yn cefnogi ei anghenion yn well

· cymorth i helpu Gwyn i ofalu am ei hun yn haws

· cyfleoedd i gael bywyd cymdeithasol ehangach.
Rhoddwyd gwybodaeth i Gwyn hefyd am y gwasanaethau cymorth eraill y gallai fod â hawl iddynt, yn enwedig os fyddai’n dal i fod angen help ar ôl y rhaglen cymorth ailalluogi byrdymor.
Roedd hyn yn cynnwys beth fyddai asesiad gan weithiwr cymdeithasol yn ei olygu, cost y gwasanaethau hynny, gan gynnwys pa fudd-daliadau y gallai Gwyn eu hawlio (er enghraifft, lwfans gweini), a sut fyddai modd diwallu unrhyw anghenion gofal a chymorth trwy gynllun cymorth wedi’i drefnu gan y gweithiwr cymdeithasol neu Daliad Uniongyrchol. Dywedodd Gwyn nad yw’n credu y byddai taliad uniongyrchol yn addas iddo, gan fod yn well ganddo i’r Gwasanaethau Cymdeithasol drefnu unrhyw gymorth ar ei gyfer.

Rhoddodd Gwyn ei ganiatâd i rannu manylion y drafodaeth gyda gweithwyr proffesiynol eraill fel y Therapydd Galwedigaethol. Byddai gwybodaeth am wasanaethau gofal cymdeithasol a’r ffioedd ariannol yn cael eu he-bostio at ei nai, Phil, er mwyn iddyn nhw gymryd yr amser i drafod yr wybodaeth yn fwy manwl.

Crynodeb:

O ganlyniad i oed a chyflyrau iechyd Gwyn, mae ganddo anghenion corfforol ac emosiynol penodol. Er mwyn sicrhau bod y cyflyrau iechyd hyn yn effeithio cyn lleied â phosib arno, mae angen y newidiadau canlynol ac mae wedi cytuno iddynt:

· newidiadau i’r amgylchedd o’i gwmpas
· help i reoli ei arferion bob dydd, gan gynnwys ei ofal personol
· help i wella’i fywyd cymdeithasol yn ei gymuned leol
Yn y dadansoddiad canlynol, nodir pam mae Gwyn yn bodloni’r meini prawf cymhwystra i gael gofal a chymorth gan yr awdurdod lleol, a sut. Mae’r pedwar pwynt a restrir dan bob angen yn dilyn y pedwar cam ar gyfer penderfynu ar gymhwystra, fel y nodir yn y rheoliadau.

Adnabod anghenion a phenderfynu ar gymhwystra

1. Er mwyn peidio â theimlo mor unig, mae Gwyn angen cymorth i gael mynediad at y gymuned leol.

i)
Mae Gwyn yn 78 ac mae ganddo sawl cyflwr iechyd corfforol sy’n effeithio ar ei symudedd, ei olwg a’i nerth corfforol.

ii)
Mae Gwyn yn cael trafferth cerdded unrhyw bellter ac mae angen help i weld pobl yr oedd yn arfer eu ‘nabod ac i gymryd rhan mewn gweithgareddau yn ei gymuned, fel ei fod yn gallu cwrdd â phobl newydd a dilyn ei ddiddordebau ei hun.

iii)
Mae Gwyn angen help gyda hyn gan nad oes ganddo’r hyder i drefnu hyn ei hun. Ni all ei nai helpu gyda hyn ac nid oes unrhyw aelodau eraill o’r teulu a allai wneud hyn. Nid oes unrhyw grwpiau cymunedol lleol sydd o ddiddordeb i Gwyn.

iv)
Mae Gwyn angen help i osgoi  unigrwydd ac ynysu, a bydd angen cynllun gofal a chymorth gan yr awdurdod lleol i ddiwallu’r angen hwn.

Mae’r angen hwn yn gymwys i  gael cymorth gan yr awdurdod lleol. Cyfrifoldeb y cydlynydd arweiniol, felly, fydd gweithio gyda Gwyn i nodi’r camau sydd angen eu cymryd i fodloni’r angen hwn.
2. Er mwyn byw’n ddiogel ac mor annibynnol â phosib yn ei gartref ei hun, mae Gwyn angen help i wybod beth all ei wneud drosto’i hun a beth na all wneud.

i)
Mae Gwyn yn 78 ac mae ganddo sawl cyflwr iechyd corfforol sy’n effeithio ar ei symudedd, ei olwg a’i nerth corfforol. Oherwydd hyn mae mewn perygl o faglu.

ii) 
Mae Gwyn angen help gyda’i ofal personol a’r arferion domestig hanfodol sy’n angenrheidiol er mwyn iddo fod yn ddiogel yn ei gartref. Gallai asesiadau gan therapi galwedigaethol a nam ar y synhwyrau nodi offer/addasiadau a allai helpu sicrhau bod ei amgylchedd yn fwy diogel a hygyrch. Gall gwasanaethau ailalluogi ei helpu i fagu sgiliau i reoli ei ofal personol a’i dasgau domestig. Mae’r rhain yn wasanaethau ataliol ac ni fyddai angen Cynllun Gofal a Chymorth. 
Fodd bynnag, pe na bai’r cymhorthion a’r addasiadau’n ddigon i helpu Gwyn i fod yn annibynnol gyda’i ofal personol, neu petai’r rhaglen ailalluogi ond yn sicrhau cynnydd cyfyngedig yn ei allu, byddai angen cynllun gofal a chymorth i gyflawni’i ganlyniad o fod yn ddiogel yn ei gartref ei hun.

iii)
Nid oes gan Gwyn yr hyder i drefnu’r cymorth hwn ei hun. Nid oes unrhyw aelodau eraill o’r teulu’n lleol a allai helpu Gwyn i ddiwallu’r anghenion hyn. Nid oes unrhyw wasanaethau cymunedol lleol a allai ddiwallu anghenion Gwyn ar hyn o bryd.

iv)
Mae Gwyn angen help i fod yn ddiogel ac yn annibynnol yn ei gartref a byddai angen i’r awdurdod lleol drefnu hyn trwy ddarparu cynllun gofal a chymorth ar ei gyfer.

Mae’r angen hwn yn gymwys i  gael cymorth gan yr awdurdod lleol os na fydd y gwasanaethau ataliol yn galluogi Gwyn i fod yn ddiogel ac yn annibynnol yn ei gartref ei hun.
Cyfrifoldeb y cydlynydd arweiniol fydd atgyfeirio at y gwasanaethau therapi galwedigaethol, ailalluogi a nam ar y synhwyrau. Os oes angen, bydd angen iddyn nhw drefnu’r Cynllun Gofal a Chymorth, a’i adolygu hefyd, os nad yw’r ymyraethau perthnasol wedi galluogi Gwyn i fod yn annibynnol ac yn ddiogel, er mwyn iddo barhau i fyw yn ei gartref ei hun.

3. Er mwyn treulio mwy o amser o ansawdd da gyda’i nai, mae Gwyn angen cymorth i ddatblygu’r berthynas.

i)
Nid yw oed Gwyn, ei iechyd na’i anghenon corfforol yn effeithio ar yr amser o ansawdd da y mae’n ei dreulio gyda’i nai, Phil, a’i deulu.

ii)
Mae Gwyn angen cymorth i gael bywyd cymdeithasol ac i fod gyda’r bobl y mae’n dewis bod gyda nhw.

iii)
Gall Gwyn gael cyngor gan wasanaeth cymunedol lleol i wella’i berthynas gyda Phil, ei nai.

iv)
Ni fydd Gwyn angen cynllun gofal a chymorth i dreulio mwy o amser o ansawdd da gyda’i nai.

Nid yw’r angen hwn yn gymwys i gael cynllun gofal a chymorth gan yr awdurdod lleol. Cyfrifoldeb y cydlynydd arweiniol fydd sicrhau y darperir gwybodaeth, cyngor neu gynhorthwy ar gyfer Gwyn a’i nai, Phil, er mwyn nodi’r camau sydd angen eu cymryd i fodloni’r angen hwn.
3. Munud i feddwl

1. Sut mae’r canlyniadau llesiant yn cyfateb i’r rhai yr ydych chi wedi’u nodi?

2. A yw’r penderfyniad ar gymhwystra a roddwyd yn yr astudiaeth achos yn cyd-fynd â’ch barn chi ar yr achos?

3. Beth ydych chi wedi’i ddysgu am nodi canlyniadau llesiant a chymhwyso’r meini prawf cymhwystra? Beth efallai y byddech chi’n ei wneud yn wahanol oherwydd yr astudiaeth achos hon?

Mae Gwyn wedi cael cyfnod o adsefydlu ac addasiadau i’w eiddo fel ei bod yn haws iddo ddefnyddio’r llawr gwaelod.  Gosodwyd lifft ar y grisiau hefyd. Nawr, gall fynd i’r ystafell ymolchi lan llofft a gall gysgu yn ei ystafell wely. Mae hefyd wedi gallu ymestyn ei rwydwaith o ffrindiau trwy fynd i rai o’r grwpiau cymunedol. Mae gwirfoddolwr yn dod i’w weld bob wythnos ac yn mynd ag ef i gyfarfod cymdeithas hanes lleol a grŵp bywyd gwyllt. Mae hefyd wedi gallu mynd i gêm bêl-droed gyda Martyn.

Mae’r rhaglen adsefydlu wedi ei helpu i ymdopi’n well gyda’i weithgareddau bob dydd a darparwyd darnau amrywiol o offer gan y Therapydd Galwedigaethol a’r Aseswr Technoleg Gynorthwyol. Mae hyn yn cynnwys synhwyrydd symudiadau, teclyn canfod achosion o faglu a sbardun meddyginiaeth.
Llwyddodd y therapyddion galwedigaethol a’r gweithwyr cymorth ailalluogi i feithrin perthynas dda gydag ef ac maen nhw’n teimlo’i fod wedi cyflawni’r holl dargedau a nodwyd. Maen nhw a Gwyn yn credu ei fod wedi cyflawni cymaint â phosib. 

Nid yw’r drafodaeth gyda’i Feddyg Teulu wedi llwyddo i nodi unrhyw driniaeth arall trwy feddyginiaeth a fyddai’n gostwng y boen nac yn gwella’i gyflwr. Mae’r gwynegon a’r angina wedi gwaethygu, ac o ganlyniad mae’n anodd i Gwyn sefyll am unrhyw gyfnod o amser a gall fod yn anodd iawn cerdded ar rai diwrnodau. Er gwaethaf y ffaith fod Gwyn weithiau’n anghofus, mae ganddo’r gallu i wneud ei benderfyniadau ei hun ac ni nodwyd unrhyw broblemau gyda’i gof ar hyn o bryd.

Mae Gwyn, ei nai, Phil, a gweithwyr proffesiynol eraill, yn teimlo ei fod angen peth cymorth o ddydd i ddydd oherwydd y dirywiad yn ei gyflwr. Maen nhw wedi cytuno y byddai’n well i rywun lleol siopa a glanhau i Gwyn, gan y bydd hyn yn golygu bod ganddo ef a Phil fwy o amser i siarad yn ystod eu hymweliadau wythnosol. Mae’r holl filiau nawr yn cael eu talu trwy ddebyd uniongyrchol ac mae Gwyn wedi cytuno i’w nai geisio am Bŵer Atwrnai i reoli ei arian ac i wneud penderfyniadau am ei ofal personol.

Hoffai Gwyn hefyd barhau i allu cwrdd â phobl gan fod hyn yn gwneud iddo deimlo’n hapus ac yn llai ynysig. Ond, cafwyd cyfres o achosion o fyrgleriaeth yn yr ardal ble mae’n byw, yn targedu pobl oedrannus sy’n byw ar eu pen eu hun. Nid yw hyn wedi digwydd i Gwyn, ond mae wedi digwydd i’w ffrind, Martyn, a chafodd tipyn o arian ei ddwyn ynghyd ag eiddo personol. Mae Gwyn yn poeni am ei ddiogelwch ac yn dechrau meddwl am ei ddyfodol ac yn cwestiynu ai parhau i fyw yn y dref yw’r peth iawn iddo.

